
1. Gida bat, zertarako? 

 

a. Misioa eraginkortasunez betetzeko 

 

Gida honen asmoa da Gipuzkoako Hirugarren Sektore Sozialeko erakundeei 

beren misioa eraginkortasunez betetzen laguntzea, bizi dugun aro 

digitalak eskaintzen dituen aukerei esker. Horretarako, Aro Digitalean 

Eraldatzeko Esparrua erabiltzeko gida bat proposatzen du, erakunde 

bakoitzean behar den eraldaketa kulturalari partaidetzaz heltzeko 

hausnarketa antolatzeko baliagarria izango dena. 

 

Esparrua eta gida hau APTESek Gipuzkoa Kutxa Solidarioaren laguntzarekin 

eta Gipuzkoa Solidarioa sareko gizarte-erakundeen partaidetzarekin egindako 

lanaren emaitza dira; erakunde horiek beren denbora eskaini dute esparrua 

probatu eta hobetzeko. APTESek, esperientzia horretatik abiatuta, Esparrua 

aplikatzeko kontuan hartu beharreko urratsak zehazten ditu gida honetan. 

Parte hartzen duten erakunde guztiek baloratzen dute hausnarketa horretatik 

indartuta atera izana, parte hartu dutenen artean elkar ulertzea lortu baitute 

eta erakundearen eraldaketa kulturalari ekiteko ekintzak identifikatu eta 

lehenetsi baitituzte. Gure esker ona Begisare, Jatorkin, Kolore Guztiak eta 

Mindara elkarteei, emandako harrera beroagatik eta dedikazioagatik. 

 

b. Zehaztasunez hitz eginez: digitalizazioa eta 

eraldaketa digitala. 

 

Digitalizazioa eta eraldaketa digitala kontzeptuak erakunde publiko edo 

pribatu guztien aho-mihietan dabiltza, eta bata zein bestea erabiltzeak 

https://tecnologiasocial.org/proyectos/marcotransformacioneradigital/
https://tecnologiasocial.org/proyectos/marcotransformacioneradigital/

nahasmena sortzen du. Ez dira gauza bera. Eta garrantzi handikoa da 

hausnarketa horri heltzen dioten erakundeek bereizketa hori ulertzea eta 

beren hausnarketetan eta praktikan txertatzea eta are zabaltzea ere. 

 

Digitalizazioa informazioa formatu analogiko batetik formatu digital batera 

aldatzea da. Horren adibidea da koaderno batean oharrak hartzetik (formatu 

analogikoa) Word dokumentu batean hartzera igarotzea (formatu digitala). 

Bihurketa horri esker, informazioa azkarrago eta errazago parteka daiteke. 

 

Eraldaketa digitala erakunde bat hobeto kudeatzeko gaitasun digitalak 

txertatzea da. Gaitasun horiek eragina dute erakundeen egunerokoan, 

gailuak txertatzean eta prozesuak eta erlazioak digitalizatzean. Aurreko 

adibidea erabiliz, dokumentu digital bat partekatzeak aukera ematen du 

zenbait pertsonak dokumentuari buruzko kontsiderazioak denbora 

errealean emateko, eta, beraz, parte-hartzea errazagoa eta naturalagoa da. 

Eraldaketa digitalak printzipioak eta prozesuak eboluzionarazten dituzten 

aldaketa kulturalak ekartzen ditu. 

 

Beraz, eraldaketa digitalaz ari garenean, funtsean eraldaketa kulturalaz ari 

gara, erakunde baten elementu kulturalen eraldaketaz, kasu honetan: nola 

aldatu erakunde baten ikuspegia, balioak, praktikak, pertsonak, narratiba eta 

espazioa. Eraldaketa horrek baliagarria izan behar du erakundearentzat 

erronkei aurrea hartzeko, bizi dugun aro digitalaz baliatuta. Gogoan izanik, 

beti, lan egiten den edonon eragin sozial positiboa sortzea dela lortu nahi 

den helburua. 

c. Aro digitalean eraldatzeko Hirugarren Sektore 

Sozialarentzako erronkak. 

 

Hirugarren Sektore Sozialeko erakundeek askotariko erronkei egin behar 

diete aurre aro digitalean eraldatzeari heltzerakoan. Erresistentzia 

estrukturalak zein kulturalak gainditzea da, hain zuzen ere, Esparruak eta, 

zehazkiago, gida honek erraztu nahi dutena. 

 

Alde batetik, maiz erakundearen kontrolpetik eta borondatetik ihes egiten 

duten erresistentzia estrukturalak daude: teknologiaren eboluzio-erritmoa 

da horren adibide bat. Beste erresistentzia batzuk berezkoak dira eta oso 

zabalduta daude Hirugarren Sektore Sozialean: kudeaketa-elementu 

nahikorik ez izatea, hala nola prozesuak definituta ez izatea. Beste 

erresistentzia batzuek eraldaketa-prozesuak hasteko behar den 

inbertsioarekin dute zerikusia, edo “doakoaren kulturak”1 inbertsio horretan 

pentsatzerakoan dakarren perbertsioarekin. Edo lan-prekaritatea erabat 

ohikoa dela eta profesionalak gutxi direla egiaztatzea, eta are gutxiago profil 

teknologikoa dutenak. Horrek ez du laguntzen kalitatezko denbora ematen 

pentsatzeko, birpentsatzeko, prozesuak eraldatzeko… 

 

Bestetik, erresistentzia kulturalak daude. Aldaketarekiko erresistentzia, oro 

har, erakunde askoren ezaugarri komuna da, baina beharbada areagotu 

egiten da Hirugarren Sektore Sozialeko erakundeetan. Izan ere, haien 

kudeaketa-koadroek ez dute harreman naturalik mundu digitalarekin; are 

gehiago, harago joanez, halako jarrera teknofobo batzuk ere antzeman 

daitezke.   

 
1 Zerbitzuagatik/produktuagatik ordaintzen ez baduzu, zeu zara (=zure datuak) 

produktua. 

2. Hausnarketa: helmugara iristeko urratsak. 

 

Gida honek elkarrizketa ordenatu baten bidez hausnartzeko urratsak 

identifikatzen ditu, eta, horretarako, diseinatzeko eta hedatzeko jarraibideak 

proposatzen ditugu. Gipuzkoako Hirugarren Sektore Sozialeko erakundeetan 

probatu eta hobetu da. Hala ere, erakunde bakoitzak bere errealitate 

zehatzera egokitu dezake (eta egokitu behar du!). Ondoren, aro digitalean 

eraldatzeari buruzko hausnarketa horretan ez galtzeko funtsezko urratsak. 

 

a. Hausnarketa diseinatzea 

 

Hausnarketa hori hastea Zuzendaritza Batzordearen, Patronatuaren edo 

erakundeen eta/edo elkartekideen Batzarraren erabakia izan behar da. 

Erakundeak prozesu hori irekitzen badu, erantzukizuna duten pertsonek hari 

denbora eskaintzeko eta erabakiak hartzeko prest egon behar dute. Ez du 

merezi denbora eta emozioak inbertitzea, gero ez badira saiatuko 

hausnarketa horretatik ateratzen diren aldaketei heltzen. 

 

Erantzukizuna duten pertsonen artean (Batzordea osatzen dutenak eta 

profesionalak, batez ere), hausnarketa gidatzeaz arduratuko den pertsona 

bat identifikatu behar da: 

- Gonbidatu beharreko pertsonak identifikatuz, aniztasuna bilatuz 

erakundeari loturiko haien profiletan: onuraduna, boluntarioa, 

profesionala, zuzendaria (borondatezkoa eta profesionala); adin-

tarteak, generoa, ibilbidea… desberdinak izanik. 8-10 pertsona inguru 

izatea gomendatzen da, topaketen elkarrizketa-dinamikan 

kontrolatzeko moduko talde nahikoa anitza izan dadin. 

- Identifikatutako pertsona taldea biltzeko komenigarriena den 

topaketa kopurua eta horietako bakoitzerako denbora zehaztuz. 

Gomendatzen da 3na orduko 2 saio aurreikustea, eta ordutegi jakin 

batean (goizez, eguerdiz edo arratsaldez), elkarrizketa nahikoa sakona 

izan dadin. 

- Idatzizko gonbidapen bat prestatuz; baina gonbidapena bidali 

aurretik, zuzenean deitzea eta azaltzea komeni da. Esperientziak 

erakusten du pertsonak, batez ere elkarteen egunerokoan ez 

daudenak, hausnarketa horretan parte hartzera animatzen direla, 

neurri handiagoan gonbidatzen duen pertsonarekiko konfiantzagatik, 

zer lortu nahi duen argi ulertzeagatik edo “zer dakit nik baliozko 

ekarpenen bat egiteko” autopertzepzioagatik baino. Horregatik da 

hain garrantzitsua elkarrizketa indibidualizatua. 

- Lan-saioak nork dinamizatzen dituen erabakiz. Hausnarketa gidatzen 

duen bera izan daiteke, edo ez. Eginkizun hori garrantzitsua da, eta 

kanpoko laguntza kontratatzeko baliabide ekonomikoak bideratzea 

erraza ez dela ulertuta, taldeak dinamizatzen erraz moldatzen den 

erakundeko bertako pertsonaren bat gogoan hartu behar da 

(ezagutza digital handia izatea baino garrantzitsuagoa da hori). 

Taldearen elkarrizketa animatzea, haren oharrak jasotzea eta, 

hausnarketa gidatzen duen pertsonarekin batera (bera ez bada), 

azken emaitzen txostena idaztea du eginkizun. 

 

b. Hausnarketa hedatzea 

 

Hausnarketa hedatzeak badu topaketen zati logistiko garrantzitsu bat, 

espazio egokian, epelean (zirkuluan, aurrean mahairik izan gabe, eta abar) 

gara daitezen. Bertan, papera itsasteko pareta bat egongo da, tratatutakoa 

laburtzeko, eta geldialdirik egin behar ez izateko mokaduren bat ere hartuko 

da. 

Horrez gain, topaketa bakoitzaren denborak antolatzeko eta kudeatzeko zati 

bat ere badu, "eskaleta" izenekoa. Topaketa horietako lehenengoan, 

topaketak dinamizatzeaz arduratzen denak honako hauetara gonbidatzen 

ditu parte-hartzaileak: 

- Aurkezpen-txandara: bertan, horietako bakoitzaren izenez 

eta erakundean dituzten eginkizunez gain, dinamika erraz eta 

dibertigarriren bat sartuko da, “lanari ekiteko”. Horren adibide 

bat: pertsona bakoitzak, bere burua aurkezteaz gain, oso 

gustuko duen edo bitxia iruditzen zaion aplikazio bat 

identifikatzen du bere mugikorrean. 

- Hausnarketaren helburura: dinamizatzaileak adieraziko du 

zertarako egiten den, hots: 

hausnartzeko, erakunde gisa, nola bete 

dezakegun hobeto gure misioa, aro 

digitalean bizi garela baliatuz, 

aukera baliatuz dinamizazioan oinarrizko arauak ezartzeko: 

gure buruari baimena ematen diogu zintzoki pentsatzen 

duguna esateko, errespetuz eta iritzi guztiak modu berean 

baloratuz, onuradunengandik edo erantzukizunak 

dituztenengandik (boluntarioak edo profesionalak) datozela 

ere. 

- Parte-hartzaile bakoitzaren itxaropenak adieraztera, galdera 

honi erantzutea ardatz hartuta: zer espero duzu hausnarketa-

saio hauetatik? Txanda hau garrantzitsua da pertsona 

bakoitzak gonbidatua izan den hausnarketatik zer ulertu duen 

antzemateko eta beteko ez den itxaropenik ez dagoela 

ziurtatzeko. 

- Dinamizatzaileak emango duen Aro Digitalean Eraldatzeko 

Esparruaren azalpenera. Azalpen hori egiteko eskura dagoen 

https://tecnologiasocial.org/wp-content/uploads/2023/01/EU_GIDA-MTED2.pdf

aurkezpena2 edo aburpen-bideoa3 erabil daiteke. Funtsezkoa 

da, aurkezpen horretan, digitalizazioaren eta eraldaketa 

digitalaren kontzeptuak eta esparruak proposatzen dituen 6 

dimentsioak argitzeko aukera baliatzea. Pentsatzea eta 

Esparruaren dimentsioei erantzutea eragin nahi duten 

galderak egin daitezke, eta horrek badu bere zergatia: 

elkarrizketa ordenatzea eta ezer garrantzitsurik ez uztea. 

Hauek dira galderak antolatzen dituzten dimentsioak: 

- TESTUINGURUA. Badira testuinguruan eta ingurunean 

erakundean eta haren jardueretan eragina duten 

elementuak. Gizartearen parte direnez, harekin batera 

eraldatzen dira erakundeak. 

- HELBURUAK. Ez da iparra galdu behar, eta etengabe 

gogoratu behar da zertarako dagoen erakundea, zein 

diren misioa eta balioak. Hori da ekintzak forman eta 

sakonean gidatu behar dituen DNA. 

- ONURADUNAK. Hau da, erakunde bakoitzean modu 

desberdinetan izendatutako pertsonak, baina 

erabiltzaileak, artatuak, babestuak, lagunduak… 

direnak. Eta erakundeak eragin positiboa izan nahi du 

haiengan bere jarduerari esker. 

- ERAKUNDEKO PERTSONAK. Bulegoan daudenak eta 

zereginean jo eta ke ari direnak. Boluntarioak eta 

profesionalak. Estrategian pentsatzen dutenak eta 

onuradunekin daudenak. 

- PROZESUAK. Egin ohi ditugun gauzak eta nola egiten 

ditugun. Idatzita egon daitezke edo ez, erakundean 

 
2 https://tecnologiasocial.org/wp-content/uploads/2023/01/EU_GIDA-MTED2.pdf  
3 https://youtu.be/aDuJY9JPTJg  

https://tecnologiasocial.org/wp-content/uploads/2023/01/EU_GIDA-MTED2.pdf
https://youtu.be/aDuJY9JPTJg
https://tecnologiasocial.org/wp-content/uploads/2023/01/EU_GIDA-MTED2.pdf
https://youtu.be/aDuJY9JPTJg

bateratuta egon daitezke edo ez, hausnarketaren edo 

ohituren emaitza izango dira. Baina identifikatuta eta 

deskribatuta egon behar dute. 

- SOLUZIO DIGITALAK. Gailu4 eta tresna5 digitalak, 

prozesuen eta erlazioen digitalizazioa ekar 

dezaketenak, edo ez. Erakundearen estrategia, haren 

eraldaketa kulturala eta soluzio digitalen txertaketa 

moldatu behar dira. 

 

- Erakundeak dimentsio bakoitzean duen egoeraren 

diagnostiko azkarrera. Parte-hartzaileei galdera honi buruz 

zer iritzi duten planteatzen zaie: nola dago erakundea 

esparruak tratatzeko proposatzen dituen dimentsioetako 

bakoitzean? Eta dimentsio bakoitza adierazten duen ardatz 

bakoitzaren gainean (0tik 100era) pegatina bat jartzeko 

eskatzen zaie. Hala, 0tik hurbil dagoen pegatina batek esan 

nahi du dimentsio horretan erakundea oso egoera apalean 

dagoela, hasi gabe, esperientziarik gabe, gaitasun txikiarekin… 

eta 100etik gertu badago, berriz, esan nahi du erakundea 

sendo dagoela, esperientziarekin, gaitasun handiarekin. 

Topaketan parte hartzen dutenek ozenki partekatzen dute non 

eta zergatik jarri dituzten balorazioak. Horri esker, erakundea 

non dagoen adieraziko duen “zirriborro” moduko irudia 

edukiko dugu, hausnarketarako oso baliagarria. Urrats 

 
4 Ordenagailua (mahai gainekoa edo eramangarria), tableta, telefono adimenduna, 

erloju adimenduna, bozgorailu adimenduna… 
5 Gailuetan deskargatzen diren edo “hodeian” konektatzeko aukera duten 

programak edo aplikazioak. 

honetan, garrantzitsua da egin beharreko ekintzak nondik 

nora bideratu daitezkeen argitzen duten arrastoei arreta 

jartzea. 

- “Desioak eskatzeko lanpara magikoaren” dinamikara. Geure 

buruari jartzen dizkiogun ohiko oztopoak (ekonomikoak edo 

bestelakoak) izan gabe pentsatzeko. 

 

Hemendik aurrera, Aro Digitalean Eraldatzeko Esparruan proposatzen diren 

galderak egin behar dizkie dinamizatzaileak parte-hartzaileei. Normalean 

lehen topaketan 2 edo 3 dimentsio jorratzea lortzen da, eta gainerakoak 

hurrengo saiorako uzten dira. Praktikak berretsi du egokia dela pertsonekin 

zerikusia duten bi dimentsioekin hastea, eta gainerakoak bigarren saiorako 

uztea. Hala jasota dago 2. eranskin gisa gaineratu den “eskaletan”, baina 

erakunde bakoitzak aldatzeko aukera azter dezake. Esparrua, dagozkion 

dimentsioak eta galderen xehetasuna azaltzeko, agertzen den ordena 

kanpokotik (ingurunea) barrukoraino (soluzio digital zehatzak) doa, hurrengo 

c atalean agertzen den bezala. 

 

Topaketa bakoitzean denbora bat utzi behar da saioa behar bezala ixteko. 

Lehenengoan, egindakoaren errepasoa egingo da (itxaropenak, 

digitalizazioaren eta eraldaketa digitalaren arteko diferentzia, Esparrua eta 

haren dimentsioak, diagnostikoa eta tratatutako dimentsioak), eta parte-

hartzaile bakoitzaren itxaropenekiko egokitzapen-maila kontsultatu eta 

taldeari hurrengo saiorako deia egingo zaio. Bigarrenean, amaiera modura 

planteatuko da hausnarketak zertarako balio izan duen (eta zertarako ez) 

baloratzea. Baita erakundeak bere gain har ditzakeen epe labur eta ertain-

luzerako lan-ildo posibleen identifikazio laburra ere. Zein ildo landuko diren 

ala ez Zuzendaritza Batzordean, Batzarrean… erabakiko da, dagokion tokian, 

baina hau ez da hori erabakitzeko unea. 

c. Aro Digitalean Eraldatzeko Esparruari jarraikiz 

 

 

Dimentsio bakoitza dinamizatzen duen pertsonak egindako sarrera txiki 

batean oinarrituta planteatzen da. Sarrera horrek formulatutako galdera 

bakoitza zuzenean eta modu irekian egiteko bidea ematen du, esku hartzen 

duten pertsonek beren ekarpenak garatuz egin dezaten lortzeko. Sarrera eta 

galdera pluraleko lehen pertsonan formulatzen dira, komunitatearen ideia 

indartzeko balio duela ulertzen baita. Hemen agertzen den galderen ordenak 

Esparruaren dimentsioei erantzuten die, nahiz eta, lehen esan bezala, 

hausnarketa-saioak hedatzeko orduan ordena alda daitekeen. Hemen, axola 

duena da elkarrizketan ez uztea ezer garrantzitsurik jorratu gabe. 

 

Dinamizatzen duen pertsonak Post-it oharretan idatz ditzake azken 

txostenerako kontuan hartu beharreko gai garrantzitsuak, horietako batzuk 

egin daitezkeen ekintza gisa, eta hasierako diagnostikoa egin den horma-

irudian jar ditzake. 

 

Esperientziak erakusten digunez, hausnarketan zehar beldurrak edo bertigo-

uneak agertzen dira egiteko dagoen zereginaz ohartu ahala. Ildo horretan, 

garrantzitsua da dinamizatzen duen pertsonak transmititzea ibilbide hori 

hasi duten erakundeek urrats txiki baina jarraituak eginez ekitea 

gomendatzen dutela. 

 

Ekin lanari!!! 

TESTUINGURUA 

 

Gero eta bizikiago sentitzen dugu testuinguruak Administrazioarekin 

harreman digitalak izatera behartzen gaituela, sinadura eta autentifikazio 

digitala behar duten proiektuen deialdi publikoetara aurkezteko. Baina 

hornitzaileekiko eta onuradunekiko harremana ere gero eta digitalagoa da, 

eta, horretarako, beharrezkoa da sare sozialetan presentzia izatea. Edo 

egiaztatzen dugu datu pertsonalei buruzko legeriak datu horiek tratatzeko 

baldintza jakin batzuk betetzera behartzen duela, eta bete egin behar 

ditugula. 

1. galdera. Zenbateraino behartzen gaitu testuinguruak 

soluzio digitalak erabiltzera? 

 

 

Bestalde, gure inguruan badira trebakuntza-baliabide publikoak eta doakoak 

(horren adibide da KZGunea) eta zalantza digitalak argitzen laguntzen duten 

hainbat eta hainbat tutorial. Aldi berean, ez da erraza Internetera sartzeko 

ahalmena duen telefono adimendunik ez duten pertsonak aurkitzea. 

2. galdera. Zenbateraino errazten digu testuinguruak 

soluzio digitalak erabiltzea? 

 

 

 

HELBURUAK 

 

Beti oso gogoan dugu erakundeak onuradunaren bizitza hobetzen 

laguntzeko lan egiten duela. Ziur horixe dela gure misioan, balioetan eta 

helburuetan agertzen dena. Aro digitalean eraldatzeak helburu horretan 

lagundu behar du, baina ez da azken helburua izan behar. Ildo horretan, 

estrategiari eta kudeaketa-planei buruzko hausnarketetan, denbora eman 

behar dugu erabilgarri dauden soluzio digitalek helburuak lortzeko aukerak 

nola hobetu ditzaketen kontuan hartzen, betiere balioekin koherenteak 

izanik. 

3. galdera. Geure buruari galdetzen al diogu ea soluzio 

digitalek lagundu dezaketen erakunde gisa 

ditugun helburuak betetzen? 

 

 

ONURADUNAK 

 

Onuradunak (erabiltzaileak, artatuak, babestuak, lagunduak…; erakunde 

bakoitzean modu jakin batean izendatzen dituzte) dira gure jardueraren 

bidez lortu nahi dugun eragin positiboaren xede diren pertsonak. Hori da 

benetan axola duena. Horrela, kontua da soluzio digitalek eragin positibo 

hori nola hobetu dezaketen pentsatzea. Horren adibide bat da onuradunen 

arteko mezularitza digitaleko talde bat, lagunduta senti daitezen eragiten 

baitu. 

4. galdera. Soluzio digitalek areagotu dezakete 

onuradunen gaineko eragin positiboa? Nola? 

 

 

Baina badakigu, halaber, teknologia guztia ez dela mundu guztiarentzat, eta 

mundu guztiak ere ez duela erabiltzeko edo erabiltzen ikasteko gogorik. 

Beraz, kontuz, okerrenean jarriko gara eta, nolabait ere, soluzio horiek 

azkenean inpaktu negatiboak eragiten ote dituzten aurreratuko dugu, eta 

horiek mugatzeko zer egin behar den ikusiko dugu. 

5. galdera. Onuradunek soluzio digitalak erabili nahi 

dituzte? 

Eta gauza bat da nahi izatea, eta beste bat ahal izatea. Kasu horretan, 

hausnartu behar dugu ea xede ditugun pertsonek komunikatzeko gailu bat 

eduki dezaketen, eta hori nola egin badakiten, edo egiteko konpetentziak 

ikasteko baldintzetan (fisikoak edo kognitiboak) dauden. 

6. galdera. Onuradunek eduki ditzakete soluzio digitalak? 

Eta haiek erabiltzeko konpetentziak ikasi? 

 

 

ERAKUNDEKO PERTSONAK 

 

Ahal dugun neurrian, azken urteotan berritu egin dugu: dokumentuak 

partekatzen, agendak osatzen, bideokonferentziak egiten…, baina askoz 

gehiago egin daiteke, hala nola erakundearen konektibitatea bilatzea edo 

datuen kudeaketa efizientea erraztea eta balio sozial bihurtzea. 

 

Aro digitalak eskatzen du erakundearen eraldaketak hura osatzen dugun 

pertsona guztiak inplikatzea: boluntarioak eta profesionalak, bulegokoak eta 

“jo eta ke ari direnak”, estrategiakoak eta onuradunengandik hurbilen 

daudenak… Eta denbora beti izaten da urria horretarako, ezta? Beraz, ondo 

dago hausnartzea nola soluzio digitalek, hain zuzen ere, denbora eman 

diezaguketen benetan axola duenari eskaintzeko. 

7. galdera. Nola lagundu diezagukete soluzio digitalek 

gure egunerokoan, nola lagun diezagukete 

eraginkorragoak izaten eta denbora irabazten? 

 

Erakundeetako pertsonen artean, beti egoten da “teknologoena” den bat, 

“frikiena”, gehien kontrolatzen duena eta gauza berriak probatzeko beldur 

gutxien duena. Erakundearen barruan digitala dena “maneiatzen” duena da. 

Funtsezkoa da pertsona hori identifikatuta edukitzea, "egunean" egoteko 

denbora izatea eta identifikatutako soluzioen erabilera potentzialak 

gainerakoekin partekatzea. Agian, pertsona hori ez da erakundearen parte 

“formala”, oso hurbileko zirkulu batekoa baizik, eta beharbada identifikatuta 

izango dugu. 

8. galdera. Identifikatuta daukagu gure teknologo soziala? 

Nola antolatzen gara haren zeregina errazteko? 

 

Hala badagokio, soluzio digitalen ontasunak onuradunei transmititzeko 

interesa dago. Eta erakundeko pertsonok “animatzaile teknologikoen” rola 

har dezakegu, eta digitala denak eguneroko bizitzan nola lagun diezaiekeen 

azaltzeko erakustaldi praktikoak egitea planteatu. 

9. galdera. Erakundeko pertsonok nola lagundu eta 

animatzen ditugu onuradunak soluzio digitalak 

erabiltzera? Badakigu sustatzen? 

 

 

PROZESUAK 

 

Prozesu bat planifikatutako jardueren multzo bat da, eta aurrez 

identifikatutako helburu bat lortzeko pertsona eta baliabide material 

koordinatuen kopuru baten parte-hartzea eskatzen du. Erakundeko 

prozesuak idatzita egon daitezke edo ez, erakundean bateratuta egon 

daitezke edo ez, hausnarketaren edo ohituren emaitza izango dira. Baina 

identifikatuta ez baditugu, ezin dira hobetu (gauza bera lortzeko baliabide 

gutxiago erabili), ezin izango ditugu zerbitzu berriak proposatu edo aztertu 

gabeko aukerak aurkitu. 

Beraz, geure buruari galdetu behar diogu ea erakundean egiten diren 

askotariko gauzei buruzko hausnarketa adostu eta idatzirik daukagun, ea 

gauzak nola egiten diren, zer baliabiderekin egiten diren eta zeregin 

bakoitzaren erantzukizuna norena den, eta horri buruzko ikuspegi 

partekatua dugun. 

10. galdera. Nola ditugu identifikatuta eta deskribatuta 

prozesuak erakundean? 

 

 

Krisi-egoera baten aurrean (pandemia izan da horren adibide bat), 

erakundearen jarduerak egokitzen jarraitu ahal izan du, eta bideodeia 

bezalako teknologiak ziztu bizian txertatzen. Hori, funtsean, prozesuen 

berrikuspena izan da, eta baliagarria izan da soluzio digital batzuek egiten 

zena egiteko eta beste gauza desberdin edo berri batzuk egiteko balio 

dezaketela egiaztatzeko. Argi dago hobetzeko inbertitu egin behar dela, eta 

soluzio digitalekin, prozesuek kalitatea, denbora, ahalegina, irismena… irabaz 

ditzaketela. 

11. galdera. Soluzio digitalak erabiliz, nola finkatzen dira 

prozesuak eta nola libera daitezke denborak 

hobeto laguntzeko eta lan-ildo berriak 

identifikatzeko? 

 

 

Egokiena litzateke “aurrerabide digitaleko” urteko plan bat izatea, maila 

pertsonalean eta erakunde-mailan izandako bilakaera identifikatzeko, 

teknologia bilatzen edo bereganatzen emango ditugun denborak eta 

baliabideak adierazi eta neurtuko dituena, jardunbide egokiak eta 

erakundean teknologiara gehien jotzen duten pertsonak aintzat hartuko 

dituena… Baina, agian, apalagoak izanik, pentsa dezakegu urteko kudeaketa-

planak zenbait ekintza inplementatuko dituela arlo digitalean aurrera 

egiteko, ezta? 

12. galdera. Aintzat hartzen al da soluzio digitalak 

identifikatzera eta inplementatzera bideratutako 

prozesurik? 

 

 

Funtsezkoa da erakundeko pertsonengan pentsatzea, haien trebakuntzan 

eta laneko jardunbide digitalen errekonozimenduan. 

13. galdera. Nola sistematiza genezake erakundeko 

pertsonen trebakuntza eta jardunbiderik 

egokienen errekonozimendua? 

 

 

SOLUZIO DIGITALAK 

 

Soluzio digitalez hitz egiten dugunean, prozesuen eta erlazioen digitalizazioa 

ekar dezaketen (edo ez) gailu eta tresna horietaz ari gara. Esparru honekin 

egiten ari garena bezalako hausnarketarik egin gabe soluzioak txertatzea ez 

da eraldaketa bat, eta oso litekeena da txertatutako soluzioarekin ez 

asmatzea, eguneroko jardunbidean ez erabiltzea… Azken batean, ilusioa, 

denbora eta dirua galduko ditugu. 

 

Une honetan eta dimentsioari heldu aurretik, baliagarria da zer gailu ditugun 

gogoratzea: erakundearenak dira? Boluntarioenak? Motelak dira ala azken 

modelokoak dira?… eta zer tresna hartzen ditugun euskarri: Google 

ingurunekoak (Drive, Calendar, Meet)? Neurrirako kudeaketa-sistema? 

Erabiltzen ditugun sare sozialak? Lan egiten dugun administrazio publikoen 

aplikazioak? Web-orriak? Proiektuak kudeatzeko tresnak?… 

Erakundean “teknologo sozialaren” rola betetzen duen pertsona bat izateak 

esan nahi du pertsona horrek zer soluzioa dauden bilatu eta arakatzen duela, 

ikastaroetara eta foroetara joaten dela, eta, oso garrantzitsua, adi egoten 

dela beste erakunde batzuek ere teknologiarekin nola esperimentatzen 

duten ikusten. Beraz, geure buruari galdetu behar diogu nola zehazten den 

teknologo sozialaren lana eta soluzio digitalak identifikatzeko prozesua. Nola 

identifikatzen dira iturriak? Badugu soluzioen errepositoriorik? Badakigu non 

aurkitu? Badakigu soluzio bakoitza zer den eta zer dakarren? 

14. galdera. Badakigu nola aurkitu gure beharretara 

hobekien egokitzen diren soluzio digitalak? 

 

 

Garrantzitsua da gogoan izatea soluzio digitalek hori izan behar dutela, 

soluzioak, eta ez arazoak. Onuradun, boluntario eta profesionalentzat 

eskuragarriak, irisgarriak, eta haiek erabili eta ulertzeko modukoak izatea. Eta 

horretarako, ezinbestekoa da haiek hautatzeko irisgarritasun6- eta 

erabilgarritasun7-irizpideak izatea. 

15. galdera. Zer irisgarritasun- eta erabilgarritasun-irizpide 

ditugu soluzio digitalak aukeratzeko? 

 

Zer dagoen jakiteaz gain, eta aurrez hautatzeko irizpideak izateaz gain, etxe 

barruan probatu behar da. Horretarako, soluzio digitalak probatzeko eta 

esperimentatzeko aukera emango diguten jarduerak identifikatu behar dira, 

haiek ezagutzera eman edo gomendatu aurretik. 

 
6 Irisgarritasuna: soluzioan sar daiteke (gailuan edo tresnan), ulertzen da eta 

erabiltzen da. 
7 Erabilgarritasuna: soluzio digitalean sartu ondoren, lortu nahi den helburua 

ahaleginik txikienarekin eta emaitzarik onenekin erdiesten da. 

16. galdera. Nola esperimentatu eta probatu daitezke 

soluzio digitalak erakundean? 

 

Ziurrenik elkarrizketan zehar beste galdera batzuk sortuko dira Esparruan 

planteatzen direnen harira. Eragingo duten elkarrizketak ere 

hausnarketarako elementu interesgarriak ekarriko ditu. 

 

d. Nahi den helmugara iristen 

 

Hausnarketa hau abiaraztean lortu nahi zen helburua zen, eta da, erakunde 

bakoitzean behar den eraldaketa kulturalari heltzeko partaidetzazko 

hausnarketa antolatzea. Eta horretarako landu dugu Aro Digitalean 

Eraldatzeko Esparrua modu autonomoan erabiltzeko gida hau. 

 

Elkarrizketan emandako denbora eta horrek sortutakoa laburpen-txosten 

batean jaso behar da, egindako hausnarketekin batera. Erakundeko 

gainerako kideekin partekatzeko dokumentu irekia da, eta une oro aberastu 

daiteke. Baina txostenean funtsezkoa dena da ekintzara bideratuta egon 

behar duela: nahi den eraldaketa zehazteko lan-ildo posibleak identifikatzea, 

horiek kontuan hartzen diren egingarritasun-irizpideetan oinarrituta 

hautatzea, eta denbora-lehentasun bat ezartzea, epe laburra (hurrengo 6 

hilabeteetan) eta ertain-luzea (+6 hilabete) jasoz, aurreikusitako 

erakundearen kudeaketa-plana elika dezan. 

 

Amaitzeko, gida honen asmoa da Gipuzkoako Hirugarren Sektore Sozialeko 

erakundeei beren misioa eraginkortasunez betetzen laguntzea, bizi dugun 

aro digitalak eskaintzen dituen aukerei esker. Proposatzen dugunok gure 

begiradatik, esperientziatik eta konpetentzietatik abiatuta garatu dugu, 

hausnarketa benetan erabilgarria izango den ilusioarekin, erakundea 

osatzen dutenen partaidetza izan dezan eta erakunde bakoitzak lagun egiten 

dien pertsonen bizitzan eragin positiboa izateko gaitasuna indartu dezan. 

 

  



ARO DIGITALEAN ERALDATZEKO ESPARRUA HEDATZEA. 

 

 

22 

3. Eranskinak. 

 

1. eranskina. Gonbit-gutunaren eredua 

 

[Izena], zer moduz? 

Telefonoz hitz egindakoaren harira, hausnarketa egin nahi dugu 

[Erakundearen izena](r)en jardueraren eta arlo digitalaren inguruan. 

Horretarako, [X] saio egingo ditugu (adierazi datak eta orduak), elkarrekin 

pentsatzeko nola lerrokatu [Erakundearen izena] eta haren izateko arrazoia 

bizi ditugun garai digitalekin. 

Horretarako, APTESek garatu duen Aro Digitalean Kultura Eraldatzeko 

Esparrua erabiliko dugu. Esparru horri esker, egunerokotik irteteko aukera 

izango dugu, eta testuingurua, helburuak, erabiltzaileak/onuradunak, 

boluntarioak eta profesionalak, prozesuak eta soluzio digitalak izango ditugu 

ardatz. 

Zu ere gurekin izatea nahi genuke. Beraz, eskertuko genizuke zure 

prestasuna baieztatzea. 

Adeitasunez, agur. 

[Erakundearen izena] 

2. eranskina. Eskaleta-eredua 

 

1. eguna    

Denbora Dinamika Helburua Zer behar den 

20' Aurkezpen-txanda: pertsona 

bakoitzaren izena, erakundean 

duen rola eta bereziki gustuko 

duen mugikorreko aplikazioren 

bat partekatzea. 

Elkar ezagutzea eta parte-

hartzaileen digitalarekiko 

kidetasun-mailaren lehen 

balorazio bat izatea. 

Ezer ez. 

30' Saio hauen helburua. 

Parte-hartzaileen itxaropenak. 

Aro Digitalean Eraldatzeko 

Esparrua. 

Digitalizazioa eta eraldaketa 

digitala bereiztea. 

Egingo dugunaren helburua 

azaltzea. 

Itxaropenei erantzungo 

zaiela ziurtatzea. 

Esparrua partekatzea eta 

azaltzea. Kontzeptuak 

bereiztea. 

Esparrua 

aurkezteko 

pantaila edo 

aburpen-bideoa 

(esteka erabilgarri 

dago gida 

honetan). 

30' Erakundearentzako dimentsio 

bakoitzaren diagnostikoa.  

Erakundea nola dagoen 

ikusteko diagnostiko azkarra 

egitea. 

Paretan itsatsitako 

paper handi bat. 

Bertan, esparrua 

eta bere 6 

dimentsioak, eta 

erakundea non 

kokatzen duten 

adierazteko 

pegatinak. 

20' Lanpararen jeinuak 3 desio 

emango balizkit teknologia 

digitalak gure misioaren 

helburuak hobeto betetzen 

laguntzeko moduari dagokionez, 

zein izango lirateke (edozein 

dimentsiotan)?  

Geure buruari “handiro” 

pentsatzen uztea, jarri ohi 

dizkiogun oztopoak izan 

gabe. 

Post-it oharrak 

30' Onuradunaren dimentsioa. 

Esparruak proposatzen dituen 

galderak planteatzea eta 

ekarpenak biltzea. 

Arreta dimentsioan jartzea. Post-it oharrak 

30' Erakundeko pertsonaren 

dimentsioa. Esparruak 

proposatzen dituen galderak 

planteatzea eta ekarpenak 

biltzea. 

Arreta dimentsioan jartzea. Post-it oharrak 

20' Itxaropenak zenbateraino 

betetzen diren baloratzeko eta 

iradokizunak eta abar egiteko 

txanda. Agurra hurrengo saiora 

arte. 

Itxaropenak ahal den 

neurrian bete direla 

ziurtatzea.  

  

2. eguna    

Denbora Dinamika Helburua Zer behar den 

20' Zertaz jabetu zara aurreko 

saioan? 

+ 

Dinamika honetan planteatzen 

dugu uharte mortu batean 

hondoratu garela, baina mugikor 

bat dugula, bateriarekin eta wifi 

konexioarekin, 3 erabileratara 

mugatuta: zein izango lirateke?  

Prozesu honen 

helburuarekin 

birkonektatzea eta parte-

hartzaileak ikuspegi berean 

jartzea.  

  

30' Ingurunearen dimentsioa. 

Esparruak proposatzen dituen 

galderak planteatzea eta 

ekarpenak biltzea. 

Arreta dimentsioan jartzea. Post-it oharrak 

30' Helburuen dimentsioa. 

Esparruak proposatzen dituen 

galderak planteatzea eta 

ekarpenak biltzea. 

Arreta dimentsioan jartzea. Post-it oharrak 

30' Prozesuen dimentsioa. 

Esparruak proposatzen dituen 

galderak planteatzea eta 

ekarpenak biltzea.  

Arreta dimentsioan jartzea. 

Komeni da hemen 

identifikatzea erakundeak 

zer prozesu duen/dituen 

(izan beharko 

lukeen/lituzkeen) 

deskribatuta.  

Post-it oharrak 

30' Soluzio digitalen dimentsioa. 

Esparruak proposatzen dituen 

galderak planteatzea eta 

ekarpenak biltzea. 

Arreta dimentsioan jartzea. 

Komeni da identifikatzea 

erakundean zer soluzio 

zehatz (propioak eta 

hirugarrenenak) erabiltzen 

diren.  

Post-it oharrak 

30' Parte-hartzaileei planteatzen 

zaie: 

Zertarako balio izan dizu 

hausnarketa honek? 

Zertarako ez dizu balio izan eta 

balio izatea nahi izango 

zenukeen? 

Prozesuak sortu duena 

identifikatzea. Eta sortu ez 

duena baina espero zena. 

  

10' Bi saioetan identifikatu diren lan-

ildo posibleak partekatzen ditu 

dinamizatzaileak. Une horretan 

sortzen diren ñabardurak 

txertatzea. Hori jasoko duen 

txosten bat egongo dela 

aurreratzea, haien ekarpenekin 

partekatu eta hobetu dadin. 

Eskerrak eta amaiera.   

3. eranskina. Azken txostenaren egitura 

 

Hausnarketaren azken txostena elkarrizketaren garapena laburbiltzen duen 

dokumentua da. Gutxienez ondoren iradokitzen diren atalak garatu beharko 

lituzke: 

1. Sarrera: atal honetan komeni da hausnarketa nork eskatuta hasi den, 

nork esku hartu duen eta zein formatutan garatu den laburbiltzea. 

2. Dimentsioak: Esparruko dimentsio bakoitzaren arabera bereizita, 

proposatutako galderek iradoki dituzten hausnarketak laburbiltzen 

dira. Eta aukera guztiak ere agertu behar dira, elkarrizketan zehar 

identifikatu ahal izan diren ekintza zehatzen modura. 

3. Hurrengo urratsak: aurreko ekintzen artean identifikatzen da zein 

diren epe laburrekoak eta zein epe ertain eta luzekoak. Ahal izanez 

gero, lehentasuna emango zaie epe bakoitzean indar handienarekin 

sortu direnei. Zuzendaritza Batzordeak, Batzarrak edo Zuzendaritzak 

ekintzaren fokua zertan jarriko den erabakitzeko balioko du atal 

honek. 

 

Txostenak publikoa izan behar du (erakundearen barruan), eta edozein 

unetan eta erakundetik gertu dagoen edozein pertsonak egin ditzake 

ekarpenak. 


